
చాటుపద్యమణిమంజరి








గీ. గాక తక్కినమంత్రివర్గములయిండ్లు

    మేకమెడచండ్లు గిజిగాండ్ల మెఱుగుగూండ్లు

    పూవుఁబోఁడులు నిర్మించు బొమ్మరిండ్లు

    భవ్యవిభవేంద్ర! రాయనిభాస్కరేంద్ర!

సీ. రంగత్కృపాదృష్టి గంగాభవానికి

                    మణికంకణంబు లేమంత్రి యొసఁగె

    భిక్షార్థ మీయఁగా నక్షయం బగునట్లు

                    మార్తాండుఁ డర్థ మేమంత్రి కొసఁగెఁ

    దగ వేఁడినంతలో జగతిపై నర్థికి

                    మానంబు ప్రాణ మేమంత్రి యొసఁగె

    మీసంబు తాకట్టు వేసి పదార్థంబు

                    మహిమచే నర్థి కేమంత్రి యొసఁగె

గీ. అతఁడు నందవరీకవరాన్వయుండు

    దుర్ఘటుండు వసిష్ఠగోత్రోద్భవుండు

    శత్రుమథనుండు వినుకొండశాసనుండు

    భవ్యభరతుండు రాయనిభాస్కరుండు.

క. వసుధేశుఁ గొల్వరాదో

    పసగలమణియంబు చేసి బ్రదుకఁగరాదో

    రససిద్ధిఁ బడయరాదో

    రసికుఁడు కారాదు గాక రాయినబాచా!

క. మీఁగాళ్లబంటినీళ్ళకు

    వీఁగుదు రమ్మక్క యనుచు వెరపున వనితల్

    చాఁగి పయోధులు దాఁటెను

    రాఁగై నీకీర్తికాంత రాయనిబాచా!

సీ. ఉత్తుంగభుజసూనుదత్తనందాపురీ

                    పుణ్యాగ్రహారాంశభోక్త యితఁడె

